
29 de Austu 2024

Bandu pùblicu pro s’assignatzione de sos
contributos de agiudu pro sos afitos in

s’annualidade 2024

Particulares de sa notìtzia:

Sa rechesta at a dèvere èssere fata intre a su
30.09.2024

Avisu Pùblicu

CONTRIBUTU DE AGIUDU PRO SOS AFITOS.

23 de Cabidanni 2024

Sunt abertos sos tèrmines pro
presentare sas dimandas pro

s'assignatzione de su Prèmiu Iscola
a su menzus istudiante a.s.

2023/2024

Avisu Pùblicu

Prèmiu Iscola a su menzus istudiante a.s.
2023/2024

Avisu Pùblicu

1 de Frearzu 2024

Agiornamentu de s’albo de sos iscrutadores
 de su sègiu eletorale 

3 de Santu Gaine 2024

Totus sos eletores e eletoras de su Comune, chi
cherent èssere insertados in s'albo ùnicu comunale
de sas persones idòneas pro s'ufìtziu de iscrutadore

de su sègiu eletorale, ant a dèvere presentare sa
dimanda intre a su 30 de santandria de su 2024.

26 de Ghennarzu 2024

S’ Amministratzione comunale de Tula cùnvocat totus sos
Assòtzios culturales e cussos chi promovent su territòriu a
un’abboju pùblicu chi at a èssere fatu gioja prima die de frearzu
a sas oto de sero (h.20:00) in sa sala su Cussizu Comunale, pro
arresonare de s'organizatzione de s’eventu “Beranu in Tula” .
Racumando sa presèntzia de totus, at a èssere un’ocasione bona
pro nos saludare.

Su Sìndigu
Dr. Andrea Becca

Avisu Pùblicu

Cunvocatzione pro sos Assòtzios Culturales.

30 de Ghennarzu 2024

Cun custu avisu si informant sos sugetos interessados, chi dae
inoghe a pagu tempus at a partire unu cantieri comunale nou
pro sos profilos chi ant custas cualìficas: 

Mastros de muru pro pedra e matones;
Maniale de fràigu.

Custa comunicatzione at solu unu valore de preavisu.

A pustis ant a èssere comunicados cun unu avisu nou, sos modos
e sos tèrmines pro partetzipare a su bandu.

Avisu Pùblicu

1 de Frearzu 2024

dae su 31/01/2024 finas a sas duas (h.14:00) de su 06/02/2024 sos
interessados, ant a pòdere presentare sa dimanda pro partetzipare
a su chìrriu de sas figuras de: 

mastru de muru pro pedra e matones
 maniale de fràigu 

cun sas modalidades prescritas dae s’Avisu ASPAL.
Pro partetzipare e èssere postos in graduatòria, sos interessados
devent presentare dimanda in su situ www.sardegnalavoro.it,
onzunu intrende in s'àrea personale sua.

Avisu Pùblicu

CUN CUSTU AVISU SI FAGHET ISCHIRE CHI:

2 de Trìulas 2024

Cunvocatzione de sa riunione de su Cussizu
Comunale in sessione istraordinària pro sa

die 05.07.2024 
a sas sete de sero (h.19:00)

Avisu Pùblicu

Cunvocatzione de sa riunione de su 
Cussizu Comunale.







ATIVIDADES 

LABORATORIALES

Atividades sestadas subra

a s’istòria de sa Sardigna 

Laboratòrios in s’iscola de Tula 

1 de martu

 21 de martu



ATIVIDADES 

LABORATORIALES

Atividade sestada subra a sas

dies, sos meses, sas istajones 

e su tempus.

Laboratòriu in s’iscola de Tula 

4 de abrile 

 18 de abrile



ATIVIDADES 

LABORATORIALES

Atividade de contos, cantones e

paristòrias in sardu

Laboratòriu in s’iscola de Tula 

9 de maju

 16 de maju



ATIVIDADES 

LABORATORIALES

Atividade subra a sos

fràigos e a sos palatos

de Tula e de su

territòriu

Laboratòriu in s’iscola de Tula 

23 de maju



ATIVIDADES 

LABORATORIALES

Faeddamus in sardu 

Laboratòriu in s’iscola de Tula 

30 de maju





 Nostra Segnora de su Regnu naschet a curtzu a sos restos de unu palatu
reale, de su matessi tempus de sa Basìlica, cussu chi fiat sa sede de sos
Giùighes de Torres, sos cales faghiant “sa promissa” in s’artare de sa
crèsia e chi sunt istados interrados inoghe. Sa creja est in una positzione
isolada e de domìniu e dae subra de un’ispuntone abbàidat sa piana de
giosso. Custa positzione mezorat sa bellesa de un’edifìtziu fatu de frisos
de trachite nieddos, giamados ferrigna. A printzìpiu fiat solu una creja
minoredda: ma su Giùighe Comita (o forsis sa sorre) l'aiat ismanniada in
sa segunda meidade de su sèculu XI. Sos traballos sunt istados
agabbados dae sos mastros pisanos in su 1107, comente mustrat sa làbide
de cunsagradura chi amus in s’altare. Nascheit tando unu monumentu,
de sos prus importantes de s’architetura Romànica in Sardigna,
caraterizadu dae s’importàntzia e dae sa mannesa. T'at a ispantare sa
vista, su colore nieddu de sa pedra de basaltu e su colore de oro de sa
pala de su chimbighentos, chi est posta in subra de s’artare. In sa
fatzada, partida a ispijos dae pilastros, s'aberit unu portale cun un’arcu e
a costazu agatamus su campanile. De sas tres campadas, signadas dae sos
pilastros, sas duas a costazos sunt cun una bòveda a crociera, cussa de
mesu at sa cobertura fata in linna. In s'àbside b'est su Retàulu mazore chi
contat s'istòria de sa sarvesa, mustrada cun sas figuras de profetas,
patriarcas, santos e de sa Vèrgine biada. In sa peana de s’òpera sunt
marcados su nùmene de chie l’at fata e sa data de su 1515. Intro as a
pòdere ammirare puru unu muntone de pinturas de su Seschentos, in ue
sunt pintados sos dòighi apòstulos e sos bàtor padres de sa Creja- De
importu mannu est finas su Retàulu minore, trona in linna chi contat sa
Passione de Cristos. Un'àtera òpera de prètziu, de sos primos de su
sèculu XII, est sa bandera de sa profissione: a un’ala est pintada sa
Madonna cun su Pitzinnu e a s'àtera su velu de sa Verònica cun sa cara
de su Cristos. Divènnida protagonista in ocasione de sa festa de su
patronu de Àldara, a sa cale b’andat cristianidade meda. 

Nostra Segnora de su Regnu 

Àldara

Postu in dae segus de s’artare agatamus su famadu Retàulu mazore, fatu
fàghere dae Joan Cataholo, canònigu de Santu Pedru de Torres in su 1489
e canònigu de sa catedrale de Sant'Antiogu de Bisarcio in su 1503. Su
polìtico, segundu un'iscrita fata in subra a sa peana dae Giuanne Muru,
chi mustrat su nùmene sou e sa data, est istadu fatu in su 1515. A parte
Muru, a sa creatzione de s’òpera aiat leadu parte finas Martin Torner, chi
at fatu sa parte de subra. Sa pala de s'artare est arta deghe metros e larga
ses e benit cunsiderada sa prus manna e pretziada de totus cussas fatas
in sa Sardigna de su Chimbighentos. Su retàulu est formadu dae bintunu
tàulas pintadas de diferentes mesuras, isgiuntas una cun s'àtera cun
intàllios de linna dorada. Particulare fortza benit posta subra a Maria e
subra a su fìzu Gesùs. Difatis, sas iscenas iconogràficas, chi mustrant sa
santa in su momentu de sa nàschida e in su momentu de sa dormitio,
leant unu logu importante in su retàulu, ponzende·si in mesu de sa fàscia
prus arta e in cussa chi b’est in suta, carrighende·si de significu mazore
pro su misteru de su Cristos. In sa parte de mesu de sa pala de s'altare,
intro de unu nìtziu, est costoida s'istàtua de oro cun ànima de linna de sa
Madonna. In artu a costazos de s’edìcola, bi sunt sos istemmas de su
giuigadu chi parent chi siant preguntende amparu. Custu disponimentu
est dèvidu a su disizu de glorificatzione in sos cunfrontos de sa Vèrgine,
chi est finas titulare de sa crèja matessi. S'iconografia si caraterizat de
madrighe positiva chi rapresentat sos momentos prus bellos e prus
allegros. Sas duas tàulas postas in sa peana, a manca e a destra, figurant
de pare a pare Santu Pedru e Santu Pàulu segundu sos cànones de su
medioevu. 

Su "Retàulu mazore"

Àldara

Su retàulu minore, de prètziu artìsticu prus lezeru de a su mazore, est
istadu fatu dae Muru o dae carchi dischente sou. Cosa de interessu
mannu est comente custu s’annanghet a s’òrdine de pinturas de su
retàulu mazore incluende iscenas de sa passione de Cristos, intre a sas
cales s'artziada a su calvàriu, sa crutzifissione e s’iscravamentu. In su
retàulu minore Santa Maria est figurada comente virgo lactans in trono.
Elementu ispantosu e singulare a intro de su santuàriu est sa presèntzia
in sa campada de mesu de 16 colunnas pintadas cun iconografias de
santos e padres de sa Creja. Issas a ogni modu sunt de su sèculu XVI, a
diferèntzia de sas pinturas de sas campadas a sos fiancos chi sunt
datadas a su tempus de sos acontzos de su sèculu XIV-XV. In custa
òpera de valore istòricu e artìsticu mannu meda, in unu bicu est figurada
sa Madonna in su tronu cun su pitzinnu, mentres in s'àteru est pintadu
su velu de sa Verònica cun sa cara de su Cristos. 

Su “Retàulu minore”

Àldara

In sos sèculos XI e XII sos giughes de Torres aiant istabilidu in Àldara sa
capitale de su Rennu issoro e b'aiant fatu fraigare unu palatu imponente. Oe
podimus ammirare su rùdere de sa turre arta belle e dòighi metros. No est
fàtzile a cumprendere comente podiat èssere su restu de s’istrutura, prima de
totu ca in s’ìsula b’at pagos esèmpios de palatos che a custu e in prus ca in sos
sèculos est istadu isrobadu prus bortas. S'iscavu archeològicu at interessadu
un’àrea minore, ca in su tempus sunt istadas fraigadas, a curtzu a inoghe,
àteras istruturas chi non dant possibilidade peruna de cumprendere e
connòschere sa parte de intro de su palatu, ma a su nessi nd’at bogadu a pizu
repertos archeològicos de importu mannu. Est guasi seguru chi est istadu
fraigadu dae sa matessi manu pisana chi s’est ocupada de su fràigu de sa
crèsia de Santa Maria de su Regnu e ischimus chi totus sos documentos intre
a su sèculu XI e su sèculu XIII, cando nùmenant su Casteddu de Àldara
faeddant de Palacium e no de castrum o castellum. Custu est dèvidu a su fatu
chi est solu a sa fine de sos giugados, cando Àldara rueit in manos a sa famìlia
Dòria, chi su palatu est istadu fortificadu comente a unu casteddu, ca sos
regnantes noos aiant bisonzu de una residèntzia prus segura. A carra a su
1580, segundu Giovanni Francesco Fara, su casteddu paret giai in ruina. Finas
a su 1858 si podiat bidere ritzu unu bìculu de muru artu bìndighi metros. Su
canònicu e archeòlogu Giovanni Spano, narat de àere bidu su pianu de subra
de un'edifìtziu decoradu dae pinturas paretiales, a dolu mannu pagu tempus
in fatu a sa bìsita sua totu s'istrutura est derruta e est istada isrobada.
Segundu sa traditzione locale sunt istados sos abitantes matessi chi l'aiant
impitadu comente cava de materiales pro su fràigu de sas domos issoro.
Imbetzes su canònicu Spano declarat chi sa derruta est istada pro manu de
s’impresàriu de sa domo comunale e de s'iscola elementare chi aiat impitadu
sos materiales de su casteddu pro su fràigu de custas istruturas.

Su Palatu Giudicale

Àldara

Fraigada in sos pees de unu vulcanu istudadu, numenadu Monte Lisiri, sa crèsia de Santa Rughe est
orientada a s’ala de in ue naschet su sole; est istada acontzada prus bortas in su tempus, e est una de sas
pagas crèsias de s’ìsula chi mustrat totus sos signos de comente su fràigu siat mudadu dae s’istile
bizantinu a s’ istile romànicu.  No est seguru, ma si pensat chi sa bidda de Itireddu siat nàschida a
inghìriu a sa crèsia, fraigada intra a su sèculu VIII d.C. e su sèculu XI d.C., duncas in edade Bizantina.
Como non si cumprendet bene ca sa crèsia est mudada medas bortas, ma su primu fràigu aiat sa forma
de rughe greca, cun una campada minoredda e un’àbside posta in su “bratzu” de destra. Intra a sos
sèculos XII e XIII s’architetura de sa crèsia est mudada. Est istada illongada sa campada tzentrale,
crèschidu su bratzu a manu manca a agiantas duas àbsides in sos bratzos de su “transetto”, puru si
carchi istùdiu narat chi sas àbsides sunt “pre-romànicas”. Custos acontzos ant dadu a sa crèsia sa forma
a rughe latina chi connoschimus como, cun su “transetto” prus istrintu de sa campada tzentrale e
duncas a forma de retàngulu e non de cuadradu. Pro custu motivu su “tiburio” no est carrarzadu a
forma de cùpola comente in su prus de sas crèsias bizantinas, ma est carrarzadu cun una “bòveda a
botte” che a su restu de sa campada tzentrale, in fundu a sa cale agatamus s’artare e s’àbside. A parte
intro sa crèsia est ùmile e pòvera, cun sos muros incarchinados, francu sas àbsides in ue sa pedra est
istada lassada nuda. Sa lughe intrat dae duas aberturas mannas postas in su “tiburiu”, e dae sas
aberturas prus minores chi agatamus in sas àbsides. Sa fatzada romànica est de duos colores, podimus
bìdere chi su portale est in istile gòticu cun un’arcu a sestu acutu arrumbadu subra a duos capitellos e
chi subra a su portale si agatat unu campanile a vela. Sas coberturas sunt totus a duas abbas, siat cussas
de sa campada tzentrale siat cussas de sas àbsides, e sunt carrarzadas cun tèulas.

Crèsia de Santa Rughe.

IItireddu est una bidda de su Logudoro inghiriada dae terrinos vulcànicos.
Custu logu est populadu dae tempos antigos e in su territòriu sou, difatis,
b’at sitos archeològicos meda, si agatant paritzas istruturas chi andant dae
sas domus de janas a sos nuraghes, dae su ponte e dae sos lacos (cisternas)
de època romana, a sas crèsias de su mediuevu. Tra sas crèsias chi agatamus
in su territòriu de Itireddu, cherent ammentadas in manera particulare sa
Crèsia de Santa Rughe e sa Crèsia de Santu Giagu.

Itireddu
 Crèsia de Santa Rughe e Crèsia de Santu Giagu. 

Sa crèsia de Santu Giagu si agatat a pagu tretu dae sa bidda (pagu prus o mancu de 1 km), est
istada sa crèsia parrochiale de Cherchedu, una bidda medievale chi segundu tzertos istùdios est
iscumpàrfida intro de su seculu XIV e XV, e pro àteros est iscumpàrfida prima de su 1388, bidu
chi no est mentovada mancu in “Sas paghes de Lionora”. Segundu sos istòricos est istada
fraigada in istile romànicu in sos primos annos de su sèculu XIII. In sos annos est istada mudada
prus bortas, cosa chi l’at permissu de non ruere in disacatu comente àteras crèsias de su tempus
sou. Su fràigu est fatu pro su prus in contones de trachite, ma in carchi bicu agatamus puru
contones nieddos de pedra vulcànica. S’istrutura est ùmile e sèmplitze, at solu una campada e est
partzida in tres campadas dae duos arcos a totu sestu arrumbados subra a duos pilastros. In
s’ùrtima campada agatamus s’altare, chi est artziadu de 4 iscalinas dae su pamentu de sa
campada. A palas, in s’àbside si agat una abertura minoredda chi faghet intrare sa lughe. 
 A parte fora, bi sunt duas fatzadas chi non sunt istadas incarchinadas e mustrant sa pedra “a
vista” : sa fatzada de su portale e cussa a manu manca. In sa fatzada de s’intrada si agatant
chimbe iscalinas postas in antis a su portale, custu ùrtimu est sèmplitze, a forma de retàngulu, e
subra de isse, in su cùcuru de sa cobertura, agatamus unu campanile a vela. In sa fatzada a manu
manca podimus bìdere un’abertura minoredda a una lughe, e unu portale muradu, cumpletu de
trae, luneta e arcu de iscàrrigu. Su restu de s’istrutura est totu incarchinadu, puru s’àbside e sa
sagrestia chi si agatant in sa parte a palas de s’altare. In sa fatzada de destra, in s’edade tardu-
baroca est istadu fraigadu unu pòrticu chi servit, in sas ses dies de sa festa, pro collire sos
pellegrinos chi benint pro adorare a Santu Giagu.  

Crèsia de Santu Giagu. 

Itireddu

De signalare bi sunt puru su retàulu (chi como si agatat in sa crèsia parrochiale) e
s’istàtua de su santu; custos duos trastos, chi sunt istados fatos intro de sos sèculos
XVII e XIV, ant àpidu unu bellu acontzu in sos annos ‘80 de su 1900, chi los at
torrados a s’antiga bellesa a pustis de èssere istados guai guastados dae unu acontzu
fatu in tempos in antis. Sa crèsia no est istada semper intitulada solu a Santu Jagu,
in fatis s’ischit de seguru (gràtzias a unu fatu de sàmbene signaladu in sos registros)
chi in su 1777 fiat intitulada a sos santos “Santi Philipi et Jacobi”, ma non nche fiat
coladu mancu unu sèculu cando su calonigu Angius l’at signalada comente sagrada
solu a Santu Giagu. Itireddu est meda devotu a custu santu, e sa festa est meda
sentida. Su “Comitadu de Santu Jagu” est istadu fundadu in su 1906, e ufitzializadu
in manera solenne su 6 de Ghennarzu de su 1920, cando est istada beneita sa
bandera. Custu comitadu, in prus de chentu annos est istadu importante meda, ca
at permissu chi sa crèsia esseret istada mantesa bene, e in prus at fatu medas òperas
de caridade in sa bidda. Finas a su 1975 sa festa si faghiat su 1 de maju, pro
ammentare chi gràtzias a su santu chi est istadu giutu in profissione, sa bidda est
istada liberada dae una pestilèntzia. Cun una votatzione populare sa festa est istada
ispostada a su 25 de Trìulas, finas pro permìtere a sos cristianos chi sunt emigrados
de pòdere torrare a bidda issoro in custa ocasione. Su 16 de Trìulas cumintzat sa
novena, chi finit su 24 cun sa profissione chi acumpagnat su santu a sa crèsia de
Nostra Segnora de Intermontes intro de Itireddu. Sa die in fatu, est sa die prus
solenne, s’istàtua benit acumpagnada a su santuàriu in una profissione cun
cadderis, grupos folclorìsticos e unu fiotu mannu de fideles a su santu, a sa fine de
sa cale, in foras de su santuàriu, benit fata una missa cantada. A parte de sero su
comitadu cumbidat sa chena a totus sos fideles e a pustis de custa, intro de Itireddu
cumintzat sa festa tzivile. Sa die in fatu benit nada una missa in onore de sos sòtzios
de su comitadu chi sunt mortos. Custu bellu santuàriu postu in unu cùcuru in mesu
a sas tancas, como faghet parte de su “Caminu de Santu Giagu”, unu caminu de
devotzione chi colat in sas crèsias e in sos logos chi pro traditzione sunt ligados a sa
figura de custu su santu. 

Crèsia de Santu Giagu. 

Itireddu

Pagu prus o mancu a unu chilòmetru de sa bidda, in su caminu chi andat a sa Creja
de Santu Giagu, in artu a manu destra agatamus una roca a forma de cùpola e est
inoghe chi si podet ammirare sa necròpoli de Partulesi. Custa meraviza prenuràgica
s’isvilupat pro prus de unu chilòmetru in sas rocas de carcare e de tufu e si
cumponet a su mancu de una trintina de domus de janas, ma unu tempus de seguru
si bi nde agataiat de prus, difatis ipogeos meda sunt istados distrutos o si nde agatat
solu carchi bìculu. Bida sa cunformatzione geològica de custu situ, in unos cantos
casos sunt istados fraigados in sa roca, passadissos curtzos chi in tèrmine tècnicu si
narant dromoi. Sas tumbas sunt de impiantos planimètricos diferentes, calicunu
sèmplitze cun una o duas tzellas, o a bortas cun bator istàntzias una a costazu a
s’àtera; non mancant esèmpios de su tipu a T clàssicu cun tres istàntzias antepostas
a passadissos giamados dromos. Sa tumba 19 est s’ùnica chi at s’intrada a cara a in
ue como b’est sa bidda de Itireddu. B’at finas tumbas a T variadu chi càmbiant dae
cussas a T clàssicu ca ant in annanta àteros duas istàntzias laterales. Calicuna at
finiduras chi lassant su bisitadore ispantadu e sentza alenu, comente sas tumbas 18,
24, e 26 chi ant portellos cun cornitze e architrave, e sa tumba 18 in ue agatamus
puru un’incassu in su pamentu pro rendere prus fàtzile su positzionamentu de sa
lastra de serrada, e àteros elementos funtzionales a sas pràticas rituales de tando,
giamados copellas. Custas copellas sunt tuveddos, chi segundu carchi istùdiu
beniant impitados pro pònnere sos alimentos dados in donu a sos mortos.
Un’atentzione particulare cheret dada a sas tumbas 14, 15 e 16 chi a s’incumintzu
fiant tres ipogeos diversos chi in un’època chi non si connoschet sunt istados
aunidos betende-nde a terra sos muros laterales. Si bi contant 12 istàntzias e de
interessu mannu est sa parte de fora de sa tumba 16, in ue in edade nuràgica est
istada picada in sa pedra una istele centinada cun su caraterìsticu profilu
intundiadu e un’abertura in sa parte de suta, chi est un’ispètzie de gianna de
s’inferru chi de sòlitu est presente in sas tumbas de sos gigantes. 

Sa Necròpoli de Partulesi

Itireddu

Mores est una bidda de su Meilogu posta a pees de Monte Lachesos.
Custu logu, a su chi narant sos istudiosos, est abitadu dae tempos antigos
meda. Difatis, sas primas tratas de s’òmine chi si podent agatare, sunt
cussas lassadas dae sa Cultura de Otieri (4400-3000 a.C.): su dolmen Sa
Covaccada, unu de sos dolmen prus mannos e bellos de totu su
Mediterràneu, sas Domus de Janas de S'istampa de sas fadas, Su Cunnu
‘e s’Acca e Su Crastu de Sant’Eliseu (custa ùrtima est istada sighida a
impitare pro paritzos sèculos dae sos romanos e finas comente chèja
Bizantina a pustis de s’annu 1000 d.C). Andende a dae in antis cun su
tempus, e duncas a s’edade nuràgica (dae su 1800 a.C. a su sèculu III
a.C), agatamus paritzos nuraghes: Mannu Suldu, Tresnuraghes, Istatos,
Ranas e Sa Cuguttada. De sa cultura Pùnica e Romana agatamus
imbetzes unu fiotu de tumbas postas in pees a su Monte Lachesos.
S’istòria de Mores sighit cun su mediuevu cando intreit a fàghere parte
de su Giuigadu de Torres e, a sa derruta de custu, passeit in manos a sos
Dòria. De custos sèculos agatamus paritzas tratas in sas campagnas de
Mores, mescamente chejas. B’est sa cheja de Santu Giuanne Batista de su
sèculu XII, cussa de Santa Lughia de Lachesos semper de su sèculu XII,
cussa de Nostra Segnora de Todorache chi esistiat giai in su sèculu XV e
in fines carchi àtera chi como, a dolu mannu est derruta: cussa de Santu
Jorghi de Todorache, cussa de Santu Pàulu de Nula e cussa de Santu
Giuanne de Òpia. Dae sos Dòria coleit a sos Aragonesos, chi impitende
unu sistema feudale, fateint nàschere su “Marchesadu de Mores”, dende
su fèudu in manos a Antoni Manca. Dae cando sos Savoia, in su 1839,
nch’ant bogadu su sistema fèudale, Mores at fatu parte de su Regnu de
Sardigna e de cussu de Itàlia e dae su 1946 de sa Repùblica Italiana. Intro
de sa bidda podimus bìdere istruturas e monumentos de valore mannu,
sos prus mentovados sunt sa cheja de Santa Caderina cun su famadu
campanile, su cumbentu de sos Frades Caputzinos cun sa cheja de Santu
Antoni, cussa de Santa Rughe, sos tròglios (lacos mannos meda in ue in
s’antighidade sa zente andaiat a sabunare sos trastos) e Funtana Betza.

Mores

Funtana Betza (Ezza)est istada fraigada gràtzias a Sarvadore Càlvia-
Sassu, su sìndigu de su tempus chi at fatu fraigare finas àteras istruturas
importantes comente sos tròglios e su campusantu. Nàschida in sos
primos annos de su milli e noighentos pro regollire s’abba chi beniat dae
Monte Lachesos, Funtana Ezza est istada fraigada, cun pedras de
trachite, dae mastros de muru de su logu. A parte de fora est bene
traballada, cun capitellos, pasteras e àteros decoros fatos a pedra picada.
In mesu a custos b’est puru s’annu de su fràigu: su 1903. In sos oros
agatamus muritos bassos in pedra de Fordongianus, fatos a pustis de su
fràigu de sa funtana, chi ant sa funtzione de bojare su terrinu in falada e
de abbellire su monumentu. S’abba essit dae chimbe istampos tupados
cun sos rubinetos; tres sunt in sa fatzada printzipale e sos àteros duos
sunt a costazos, unu a manca e unu a destra. Suta a sos istampos
agatamus “sas baltzitas”, lacos chi oe ant sa funtzione de regollire s’abba
chi si podet pèrdere cando si prenant sos isterzos, ma in ue unu tempus si
faghiat bufare su bestiàmene. Su pamentu in dae in antis a s’istrutura est
istadu acontzadu e est fatu a impedradu, cun sa parte tzentrale in lastras
de pedra de su logu. In sa parte in dae segus agatamus un’abertura
tancada cun unu isportellitu, dae sa cale si podet pònnere manos a su
depòsitu de s’abba, chi si agatat in intro a s’istrutura. S’abba est regollida
dae sos càntaros de sas campagnas de Mores, su prus mannu s’agatat in
localidade Su Monte, intro a unu terrinu privadu ma cun diritu de
passazu pro su Comune. 

Mores

Sos meres de sa tanca e su comune iscrieint unu cuntratu chi partziat in
cuotas sa cantidade de s’abba chi nch’essiat dae su càntaru: subra a 10
dètzimos de volume de abba, 8 deviant andare a sa funtana comunale e 2
abarraiant a sos meres de sa tanca. Sas fèminas de sa bidda andaiant a sa
funtana cun padeddas e brocas chi prenaiant e nche giughiant a domo
issoro impitende·la pro totu: pro coghinare, pro si sabunare e pro bufare.
S’abba beniat impitada cun atentzione, sentza nche nde imbolare mancu
unu ticu, e in annadas de sicagna sa zente andaiat in protzessione dae
Funtana Betza a Funtana Noa preghende chi aeret piòpidu. Subra a custa
funtana sunt nàschidas paristòrias meda, una de sas prus connotas est
cussa chi narat “Chie bufat s’abba de Funtana Ezza campat 100 annos!”.
Cun su colare de su tempus, mescamente in sos annos ‘80 e ‘90 de su
1900, sunt istados fatos acontzos meda. Sunt istados postos a nou totus
sos tubos, e a su primu depòsitu de intro de sa funtana si nd’at collegadu
un’àteru, fraigadu in unu corrale privadu, in sa parte arta de sa carrera
Casteddu. Custu depòsitu est prus mannu e bi podet intrare sa persone
intrea, siat pro fàghere acontzos a sos tubos e siat pro sa manuza de sa
parte de s’impiantu, chi nos permitit de bufare semper abba bona e neta.
Finas a parte de fora su monumentu at àpidu acontzos e mezoros chi
l’ant permissu de abarrare bellu comente a cando l’ant fraigadu. Funtana
Ezza est istada, est e at a èssere unu logu importante pro totu sa
comunidade de Mores, non solu ca b’at abba bona a biere, ma finas ca est
unu logu de abboju e de recreu pro mannos e minores.

Sa chèja parrochiale de Santa Caderina s'agatat in su tzentru istòricu de
Mores, cun a costazos sa maestosa turre campanària. Su campanile, cun
sos 46 metros suos, est su prus artu de sa Sardigna e benit cunsideradu
una prenda de su neoclassicismu sardu. S'impiantu chi b’est como est de
su sèculu XVII, mentres su campanile est istadu pesadu duos sèculos a
pustis, progetadu dae s'architetu Salvatore Calvia, dischente de
Alessandro Antonelli, su mastru de sa Mole Antonelliana de Torinu. Sa
fatzada, in contones de carcare traballados cun finesa, est partida in duos
livellos dae una cornitze modanada. Sa parte de subra at unu profilu a
lìnias tundas in sa testada e una ventana cuadrangulare, a sos bicos de sa
cale si podent bìdere duos istemmas in pedra picada cun s’iscrita de sa
data de su 1643. In sa parte de giosso de sa fatzada s'aberit su portale cun
un’arcu a totu sestu e unu nìtziu. Sos àteros muros sunt totus
incarchinados. A parte de intro, si bidet chi sa cheja est a navada sola,
partida in campadas carrarzadas cun bòvedas a bote e cun ses capellas in
costazos. Su pamentu est in lastras de granitu. Su chi però leat s’alenu
pro sa mannària e sa bellesa est mescamente su campanile. Calvia aiat
seberadu materiale de su logu, trachite rosa e tufu, ponzende·bi in mesu
elementos tìpicos de s'istile neoclàssicu, comente a istucos e intacos. Sa
turre est a canna cuadra partida in 5 livellos. In su primu, pagu subra de
sa base si podent bìdere aberturas farsas. Su segundu òrdine est decoradu
a bandas parallelas, mentres su tertzu e su de bator presentant pilastros
acostazados dae colunnas incassadas. Sa tzella campanària si agatat in su
de chimbe e ùrtimu livellu chi est decoradu cun oto colunnas postas in
subra a plintos e cun bator istàtuas de terra-cota, figurantes sos Dutores
de sa Crèsia de Otzidente. Subra de sa tzella b’est sa lanterna, in su
cùcuru de sa cale b’at un’àtera istàtua: cussa de su Cristos Redentore.

Nughedu est posta a 577 metros de artària subra a su livellu de su mare.
Su nùmene de sa bidda est dadu dae su fatu chi in su territòriu sou, finas
a sos primos annos de su 1900, si agataiant buscos de nughe; in tempos
prus a curtzu a nois est istadu annantu “San Nicolò” pro la
reconnòschere dae s’àtera Nughedu sarda: Nughedu Santa Vitòria. In su
territòriu sou sunt medas sos sinnos e sas tratas lassadas dae chie at
populadu custos logos dae antigòriu, nde podimus mentovare calicunu:
Domus de Janas (Sas Concheddas de Pianu Edras – Sa domo ‘e Pudda),
Dolmen (Su Sordanu), Nuraghes (Nuraghe Mannu – Nuraghe Èlighe
Durche) e unu Santuàriu Nuràgicu importante meda, cussu de Cùcuru
Mudeju. Medas sunt finas sas crèsias chi si podent bìdere in Nughedu,
nde agatamus intro de sa bidda (Santu Bustianu e Santu Nigola) ma
medas sunt ispartas in sa campagna Nughedesa, a nos ammentare chi su
territòriu est semper istadu populadu: Santu Pedru, Nostra Segnora de
Su Canale, Santos Gòsamu e Domianu, Santu Antoni Abate e cussa de
Santa Bellina (Balbina) chi fiat derruta e chi est istada acontzada a nou.
A intro de sa bidda, b’at puru palatos e domos de su 1800 e primos de su
‘900 de bellesa rara, comente a Domo Piaschedda.

Sa crèsia de Santu Pedru est a pagu tretu dae Nughedu, subra a unu
cùcuru chi abbàidat sa bidda dae s’artu. S’istrutura est a campada sola,
partida in tres campadas e at un’àbside a forma cuadra. In fundu a
s’àbside agatamus s’artare in pedra de su Seschentos e totu su pamentu
est fatu cun pedra de su logu. A banda de foras, si podet bìdere chi est
incarchinada solu sa fatzada de s’intrada, subra a sa cale agatamus unu
campanile a vela; su portale no est mannu meda e at una trae de linna. Sa
prima istrutura est istada fraigada intre a sos sèculos XIV e XV a pustis
de Cristos e dae su chi si podet bìdere est istada mezorada e acontzada
prus bortas. No amus notìtzias pretzisas subra a custu tempus, ma
abbaidende un’intrada chi b’at a costazos ( a manu destra), fraigada cun
contones cuadros e subra a sa cale b’at un’arcu a totu sestu, podimus
pensare chi fiat fraigada in istile romànicu. Tra sa fine de su sèculu XVI e
sos primos annos de su sèculu XVII sa crèsia benit mudada meda,
“s’aposentu absidale” est istadu crèschidu in longària e sa campada
(sola) est istada partida in tres campadas dae duos arcos a sestu acutu,
subra a sos cales arrumbaiat sa cobertura noa e est istadu fraigadu
un’àbside a forma cuadra cun una “bòveda a crociera”. A sa fine de su
sèculu XVII sa crèsia benit torra acontzada, sas campadas de s’àbside
restant tres ma sas bòvedas diventant “a bote”, sa matessi cosa sutzedet a
sa “bòveda a crociera” de su presbitèriu (de su cale bi sunt restados sos
pianos de muru de sos arcos). In sos annos 2000 est istada acontzada sa
cobertura e incarchinada a nou sa parte de intro e sa fatzada de s’intrada. 

Sa crèsia de sos Santos Gòsamu e Domianu si agatat pagu prus o mancu a 5 km dae
sa bidda, est posta subra de unu cùcuru dae in ue si podet bìdere finas a cantu
andat oju. No amus una data pretzisa de su fràigu, forsis b’aiat un’istrutura (de
seguru) in su sèculu XIII a pustis de Cristos, ma dae s’istile e dae paritzos disignos
architetònicos si podet pensare chi cussa de como siat istada fraigada tra su sèculu
XV su sèculu XVI. At una campada solu e est partida dae duos arcos travessos a
sestu acutu chi mantenent una bòveda de linna; su presbitèriu est carrarzadu cun
una “bòveda a crociera” e partidu dae su restu de sa campada dae duas barandìllias
de pedra; in s’artare, chi est giradu a cara a oriente, agatamus duos nìtzios in ue bi
sunt sas istàtuas de sos santos, in sos oros de su presbitèriu b’at duos setzidorzos de
pedra in ue si setziant sos preìderos chi naraiant sa missa, sa sagrestia s’agatat a
manu manca abbaidende sa crèsia dae s’intrada; sos pamentos sunt fatos cun pedra
de su logu. A banda de fora, a cara a otzidente e in sa fatzada de dae segus, sa crèsia
est pesada dae su terrinu cun tres iscalinas. Totu sa crèsia est fraigada cun pedra
iscabula e no est traballada, francu de unu bìculu de sa fatzada a manu destra, chi
est fraigada cun contones retangulares e bene traballados, chi de seguru faghiant
parte de un’istrutura prus betza. Sa fatzada de s’intrada est sèmplitze meda, cun su
portale cun una trae subra a su cale b’at un’abertura pro fàghere intrare sa lughe, e
su campanile a vela; a manu manca, imbetzes agatamus s’intrada de sa cumbessia
chi est istada fraigada in tempos prus a curtzu a sos nostros. S’ùrtima chida de
cabidanni benint festados sos duos santos a sos cales est titulada sa crèsia e in
custos ùrtimos annos unu comitadu a torradu a leare in manu sa festa chi
incumintzat su chenàbura e agabbat su domìniga. Sa festa religiosa incumintzat su
sàpadu a passadu mesu die cun sos vèsperos pro sos santos e agabbat su domìniga
manzanu, cando cristianos a pee e a caddu acumpanzant sos santos in
protzessione, partende dae sa crèsia de Santu Nigola, intro de sa bidda de
Nughedu, finas a recuire a su santuàriu in ue si narat sa missa. Sa festa tzivile
imbetzes incumintzat cun sos ballos e càntigos de su chenàbura sero e agabbat cun
su mànigu pro totus sa zente, chi est cumbidadu dae su comitadu.

Pagu prus o mancu a 8 km dae Nughedu, subra a unu trèmene de
trachite, cun suta una tanca de suerzos chi avèrugat a sa badde de sa
Costera, agatamus sa necròpoli de “Sa Domo ’e Pudda”. Sas Domus
de Janas sunt duas e si pensat chi siant istadas fatas a carra a sa fine
de su millènniu IV in antis de Cristos, sunt postas a pagu tretu s’una
dae s’àtera e sunt giamadas “Tumba 1 (unu) e Tumba 2 (duos). Sa
tumba 1 est sa prus famada, est cussa chi reproduet s’ambiente
domèsticu in ue deviat reposare su mortu, b’at un’abertura chi nos
faghet intrare in sa prima tzella, chi at sos muros traballados a
manera pretzisa e in sa cale agatamus una colonna unu pagu
ispostada dae su tzentru de s’istàntzia e decorada cun unu capitellu
ladu. In su muru de fundu e in cussu a sa destra agatamus, postas in
artu, duas aberturas chi nos faghent intrare a sas duas tzellas prus
minores. Sa tumba 2 at su portale de s’intrada decoradu cun una
cornitze e est inghiriada dae unu sistema de canales minoreddos chi
regollint sas abbas fatende a manera chi non colent a intro de sa
tumba. 

A 4,4 km dae Sa domo ‘e Pudda agatamus un’àtera necròpoli chi est
un’ispantu a la visitare: cussa de S’ Istria. Custa puru est posta in
unu trèmene de trachite e est fata dae bator Domus de Janas. De
interessu mannu est cussa chi benit giamada Sa Domo de sas
architeturas a sa cale si podet acudire gràtzias a un’iscala chi si nche
podet pònnere e si nche podet leare. Sa tumba at un’intrada “a
padiglione” cun unu portale largu e de forma intundada chi est
decoradu cun una cornitze; dae custu portale si intrat in unu logu
giamadu “antitzella” chi at sos muros de costazu decorados cun una
cornitze lada e cussu de fundu pintadu in ocra ruja. In custu muru
b’at un’abertura chi nos permitit de intrare a sa tzella printzipale e
est decorada cun una cornitze a rilievu ladu. Falende in su trèmene
agatamus finas unu dolmen chi nos faghet pensare chi custa
necròpoli siat istada fraigada a carra a sos concruos de sa Cultura de
Otieri, chi segundu sa cronologia calibrada s’est isvilupada intre a
su 4000 e su 3200 in antis de Cristos, ma imbetzes, pro sa datatzione
traditzionale s’est isvilupada intre a su 3200 e su 2800 in antis de
Cristos. A curtzu a custas domos agatamus finas sas “Concheddas
de Pianu Edras”, un’àtera necròpoli in ue sunt fraigadas ses Domus
de Janas

A pagu tretu dae sas domus de janas de Pianu Edra agatamus su
Santuàriu Nuràgicu de Cùcuru Mudeju, un’àrea sagra chi segundu sos
archeòlogos deviat èssere meda prus manna de cussu chi si bidet como. A
dolu mannu, custu logu in sos sèculos est istadu arruinadu dae sos
traballos pro su pastoriu, ma prus de totu dae sa zente chi andaiat a
isfossare pro chircare carchi siddadu suterradu. Sos muros sunt agiumai
totus a paris a terra, ma si podent bìdere unu fiotu de barracas tundas in
sas cales non mancant mai sos setzidorzos. Ispartos in totu su santuàriu
si agatant muntones mannos de pedras de tufu e trachite a
parallelepìpedu. Sos picapedreris de su tempus deviant èssere bravos
meda, su prus de custas pedras sunt fatas a forma de T e traballadas in
fine meda, sinnu de s’importàntzia de su logu. Su chi però rendet famadu
custu logu sunt duas iscobertas agatadas in sas barracas; sa prima est una
conca de trau fata in trachite niedda, elegante meda e finida in manera
meravizosa, sinnu de sa fide de su pòpulu nuràgicu a su Deus Trau e chi
mustrat ancora una borta s’abilesa de sos picapedreris de cussu tempus.
Sa segunda est unu gherreri in brunzu chi at prus de 3000 annos e s’est
mantesu bene meda in su tempus. Agatadu dae pagu (impare a armas e
prendas), su brunzitu si assimizat meda a un’àteru chi nd’ant agatadu in
su territòriu de Alà. Su gherreri at una gunnedda curtza e un’elmu cun
sos corros, dae suta a su cale partint duas tritzas longas chi falant finas a
su tuju. In su petus giughet unu pugnale cun s’impugnadura a forma de
“gamma” sinnu chi fiat un’òmine in mazore edade . In sa manu manca at
una ispada curtza chi s’arrumbat a sa pala, a sa cale est presu un’iscudu
tundu cun unu pizu de rinfortzu decoradu. Sas ancas sunt abertas e
arrumbant a subra de unu de sos canales de fusione, chi de seguru deviat
èssere impitadu pro lu fàghere istare firmu subra a una tàula votiva. 
 Custas e àteras iscobertas agatadas in su territòriu de Nughedu si podent
bìdere in su Museu Comunale.

Santuàriu Nuràgicu de Cùcuru Mudeju. 



Domo Pischedda dae su puntu de vista architetònicu est una de sas
domos prus elegantes e de prus importu de Nughedu, istrutura chi
mudat e dat valore a sa piata printzipale; fraigada in sos primos
detzènnios de su ‘900, est una domo de 4 pianos cun frommas clàssicas,
chi faghent andare sa memòria a sos palatos de cussu tempus, dae sos
cales, cun probabilidade meda, at leadu s'ispiratzione. Totu sas aberturas
de su pianu de terra finint cun un'arcu e sas ventanas de su pianu nòbile
ant abbellimentos sagumados, mentres cussas de s’ùrtimu pianu sunt
prus sèmplitzes. Sas mudaduras de sas aberturas, sas barandìllias, sas
inferrìadas e sos portales, intagliados bene meda, mustrant su benèssere
de sos propietàrios de tando, e finas sas capatzidades mannas de sos
artesanos de su logu chi ant fatu òperas ispantosas e de valore mannu a
beru, ca est custu chi si bidet abbaidende sa calidade tècnicas e sa bellesa
de sas òperas.

NUGHEDU

Dae su 1421 sa Curatòria Medievale de Otieri, giamada “Monte Acuto”,
faghiat parte de su fèudu prus importante de s’Ìsula: “Sos Istados de
Oliva”, chi aparteniant a sos Nòbiles Centelles, chi los contivizaiant pro
mèdiu de sos òmines issoro (sos guvernadores) chi pro su prus istaiant in
Otieri, in cantu fiat sa bidda prus importante. In su 1594 su guvernadore
de sos “Istados de Oliva” fiat su nòbile sardu (ma cun raighinas
Ispagnolas) don Giuanne de Castelvì. Custu nòbile detzideit de fraigare
una funtana manna cun 6-8 bucas, in su logu in ue b’aiat unu càntaru
antigu meda, su prus importante de sa bidda. Dae sa turre minore chi
agatamus in su giardinu de dae segus, pro mèdiu de un’iscala, si podet
falare una paja de metros suta a s’istradone e bìdere unu passadissu
longu una vintina de metros, chi nche pigat finas a sa bena de s’abba chi
nd’essit dae sos pizos de sas rocas; s’abba frisca giompet a unu putu
postu in dae segus de sa fatzada de màrmaru, e dae cue andat a sas
bucas, regulada dae valvolas e tubos, totu fatu cun imbentu e abbistesa.
In su giardinu chi b’est a dae segus de sa funtana b’at galu una lastra in
trachite cun una iscrita de su tempus de su fràigu in ue si leghet:

D.O.M. / HUNC AQUEDUCTU(M) / ET FONTEM FIERI IUSSIT /
ILL(USTRISSIMU)S D.(OMINUS) DON IOH(ANN)ES DE /
CASTELLVÌ GUBERNAT.(OR) STATUS OLIVE AN(N)O / D.(OMINI)
M.DLXXXXIIII

agabbada dae àteras duas pedras cun sos Istemmas de sos Castelvì (sas
Tres Turres) e de sos Centelles (sos Rombos). 

FUNTANA GRIXONI (FUNTANA DE SUBRA).

Sa funtana, chi tando aiat su nùmene de Funtana Manna o Funtana de
Subra, in sos sèculos est istada acontzada unu fiotu de bias e sa chi
connoschimus como  comente Funtana Grixoni, est istada incumintzada
in su 1877 e agabbada in su 1882 cun unu progetu de s’architetu Giuanne
Pietrasanta, gràtzias a su bonucoro e a su dinari de su nòbile otieresu
don Giusepe Grixoni Sequi. Est formada dae duas alas mannas de
màrmaru fatas a ricuadros (subra a sas cales amus sas barandìllias de
màrmaru) chi si abbojant in sa parte de mesu de sa funtana. In custa
parte amus 6 culunnas cun capitellos e in mesu agatamus un’arcu a sestu
acutu subra a su cale est postu s’istemma de Otieri cun a costazos sos
sìmbulos de sa massaria otieresa, su trigu e su chercu. Suta a s’arcu,
imbetzes amus s’imbustu de don Giuseppe Grixoni. In sa parte de suta
de sa funtana si agatant ses concas de leone dae in ue essit s’abba cun in
suta sos lacos pro regollire s’abba chi falat a terra. Su pamentu fatu totu
in màrmaru est unu pagu sullevadu dae s’istradone e in sos bicos,
comente sìmbulu de amparu pro sa funtana, si podent ammirare duos
leones mannos cun su tuju dritu a signu de marrania, sa zàzera totu
trobojada chi parent prontos a leare brincu. Sa funtana est inghiriada
dae palatos galanos de su 1800. A s’ala destra b’est Palatu Pietri, dae su
nùmene de sa famìlia propietària, fatu in istile neoclàssicu. In palas
amus su chi unu tempus est istadu s’orfanotròfiu feminile Satta Sequi e a
manu manca unu palatu in ue in tempus passadu b’aiat  unu molinu. Sa
Funtana Grixoni rapresentat unu monumentu istòricu-architetònicu
importante meda in su patrimòniu culturale de sa tzitade, mescamente
pro su giudu artìsticu, ma finas una de sas òperas architetònicas prus
importantes de sa ghia de sas abbas in s’ìsula

FUNTANA GRIXONI (FUNTANA DE SUBRA).

Sas Presones Bòrgia sunt unu de sos palatos istòricos prus
dèchidos e prus importantes de bìdere pro chie apat boza de
connòschere sa tzitade de Otieri. Sos Bòrgia fiant un’erèntzia de
zenia aragonesa de sa cale nde faghiat parte finas su Paba
Alessandro VI. In Sardigna aiant in possessu diversos terrinos,
intro de sos cales bi fiat finas sa Contea de Oliva frommada dae
35 trighinzos. Sa bidda prus manna fiat Otieri, bidda in ue su
Conte aiat aprontadu sa residèntzia sua. Sos Bòrgia leeint su logu
de sos Centelles in su padronizu de Otieri, fatende diversas
òperas pùblicas in cussu chi in pagu tempus, dae trighinzu de
pastores diventeit unu de sos logos prus importantes de su cabu
de subra de sa Sardigna. Sas presones sunt istadas abertas in su
1769 e pertocaiant a su Casteddu de Corte de sa famìlia Bòrgia e
fiant inserradas a intro de su palatu matessi. Sos logos sunt
ancora bene remunidos, cun giannas e aberturas antigas,
pamentos in pedra lada e ventanas a tres ferradas. Pro cantu
pertocat su fràigu non semus in presèntzia de un’istrutura
manna, ma prus a prestu de unu “pianu terra” minore e ùmidu,
lassadu sentza cura peruna. 

SAS PRESONES BÒRGIA

Sas presones fiant impitadas meda intre a su sèculu XVI e su sèculu
XVII e sunt abarradas abertas finas a sos annos ’70 de su 1900, cando
mudeint in logu de presonias curtzas pro curpas minores
(imbriagheras, atzufos, irrobbos de pagu contu e àteru). Lu signalant
sas iscritas chi ancora si bident subra a sos muros de sa presone,
cando sos presoneris signaiant sas dies chi mancaiant pro nde essire.
A intro de sa presone s’intrat dae sa piata de su palatu, pro mèdiu de
un’intrada minore posta in una carrera a curtzu. Sas istàntzias in
totu sunt ses (6), duas tzellas pro sos òmines e una pro sas fèminas,
una tzella de isulamentu e unu passadissu, chi dae s’intrada
acumpanzat a s’ala de subra in ue b’est su corrale e in ue beniant
ochidos sos cundennados. Dae su corrale si podiat intrare finas a sa
tzella de isulamentu. Sas tzellas pro sos òmines aiant un’abertura,
unu logu in ue fàghere bisonzu e taulados postos a manera de dare
infadu a sos presoneris finas da chi fiant drommidos. Su mànigu
beniat aporridu dae foras pro mèdiu de un’abertura minoredda in ue
si nche poniat s’alimentu. Sa partzimenta de su mànigu beniat
regulada dae sas matessi règulas de cunvivèntzia de sos presoneris e
pro custu a s’ispissu sos presoneris prus lanzos moriant de fàmine,
ca sos prus mannos e prus fortes non lis daiant sa parte de mànigu
issoro. 

Progetu finantziadu dae sa Regione Sardigna - Lege 482/1999, articulos 9 e 15; L.R. 22/2018 

SAS PRESONES BÒRGIA



Su ponte romanu, connotu comente Pont’Ezzu est subra a su riu Mannu de
Otieri in mesu a sa badde de su Monte Acutu, in sa parte intre a su Limbara e
sos montes de Alà e de Patada, in una zona marcada dae maicantos rios e
pischinas. Dae sa zente de su logu est connotu comente Pont’Ezzu,
un’istrutura longa prus de 90 metros, partida in ses arcos, chi mìnimant de
mannària dae cussu de mesu finas a cussos de sos bicos, e dat a bìdere una
muradura de òpera a forma cuadra fata cun pedra niedda e rocas de andesite.
Intro, ma finas in cussas partes de sa fatzada chi sunt restadas, b’at una
muradura regulare cun pedras nieddas. Se pamentu de sos arcos est pienadu
cun pedra e cimentu e mantenet su pianu de s’istradone chi est largu pagu
prus o mancu tres metros. In currispondèntzia de sos pilastros si sunt
mantesos bene sos contrafortes (o isprones) chi bojaiant sa fortza de su riu e
sa consumidura dada dae sa currente de s’abba. Su Ponte s’agataiat in su
caminu chi dae Casteddu che daiat a Terranoa, connota pro mèdiu de sos
documentos iscritos e de sos materiales agatados. In sa badde de su Monte
Acuto, b’aiat àteros chimbe pontes chi collegaiant a pare custu territòriu e chi
daiant sa possibilidade de lu atraessare. Sa paga distàntzia dae unu ponte a
s’àteru e sa presèntzia de a su mancu una bintina de atraessamentos de riu,
nos faghet a cumprendere cantu siat duradu in su tempus su sistema de sos
caminos romanos. B’at de nàrrere puru, chi si custos caminos sunt abarrados
bene mantesos est ca sunt istados impitados pro tempus meda e ca su sistema
fiat fatu bene a beru. Mescamente in su tempus de s’Edade de Mesu custu fiat
su caminu chi ligaiat Otieri a Àldara, chi fiat sa capitale de su Giuigadu de
Torres, ma semper in custu caminu si podiat arrivare a àteros logos meda e
beniat atraessadu dae zente de ogni parte e logu. Finas a como custu ponte e
sos logos a curtzu, non sunt istados isfossados cun iscavos archeològicos.

PONTE ROMANU "PONT ’EZZU” 

Su Palatu 'e Manuelle como est sa sede de su munitzìpiu de Patada. Leat su nùmene dae sa
persone chi l’at fatu fraigare: Manuelle Satta Campus (1870–1936). Sa famìlia Campus est dae
sèculos una de sas prus importantes de Patada, dae semper possidentes ricos, pìscamos, artistas
de ogni zenia e polìticos chi ant lassadu signos de importu in s’architetura de sa bidda Patadesa.
In sa carrera Roma, difatis, a parte a su Palatu ‘e Manuelle podimus agatare àteras domos chi sunt
istadas o sunt galu oe de propiedade de sos Campus, una de custas est Su palatu de Mama Itòria
(Vittoria Chessa Campus) in ue oe agatamus sa biblioteca comunale. Comente amus nadu Su
Palatu ‘ e Manuelle est istadu fatu fraigare dae Manuelle Satta Campus, intre a su 1919 e su 1927, e
pro su prus sos traballos sunt istados fatos dae mastros piemontesos. In foras si presentat regulare
e armoniosu e s'impostatzione clàssica si aunit a mudaduras e tendèntzias noas. Su fronte est
caraterizadu dae tres elementos postos unu subra a s’àteru chi dant unu sensu de allèbiu in
s'andamentu verticale de s’istrutura, in ue custos elementos sunt partidos dae cornitzes in
tzimentu chi nos faghent cumprendere in ue mudat su fràigu. Sas aberturas de su pianu de suta
sunt decoradas, ma cun abbellimentos lèbios e sèmplitzes, in su pianu de subra imbetzes sunt
prus contivizadas e de bona fatura cun sa presèntzia de motivos liberty cun elementos a frores chi
si podent bìdere in sas aberturas a àngulu. Su portale est mannu e ispantosu e in subra bi
agatamus un’elementu architetònicu chi nd’essit a foras dae sa fatzada e chi est tancadu dae tres
muros, cun sa presèntzia de tres ventanas, una pro ogni muru. Subra a sa bòveda de custu
elementu b’at un’ispassizu a su cale si podet essire dae s’ùrtimu pianu de su palatu. A parte de
intro como agatamus sos ufìtzios de su comune, ma in tempus antigu si podiant bidere de seguru
arredamentos de lussu. Ligadu a su fatu chi est coladu in manos a su comune, in Patada b’at unu
contu subra a custu palatu e narat chi una die unu compare de Manuelle Campus andeit a lu
agatare e cando tzocheddeit sa gianna li pregunteit si podiat intrare e Manuelle li rispondeit: “Ei
già podes intrare però boga-di sas iscarpas (ca su pamentu de su palatu est de màrmaru de
Orosei)”. Tando su compare, unu pagu infadadu, l’irrocheit nende-li “At a bennere sa die chi
b’ant a colare sos pees de totu sa bidda", pensende a sa die de s’interru. A sa fine dae custu irrocu
b’at essidu unu augùriu bonu, ca est beru chi como bi colant sos pees de totus sos patadesos ma
pro su fatu chi est diventadu su palatu de su munitzìpiu. 
Difatis in su 1938, a duos annos dae sa morte de Manuelle, sos nebodes ant bèndidu su palatu a su
Comune de Patada chi in cussos tempos fiat guvernadu dae su podestà Pepinu Pedroni e sos
contos narant chi est costadu treghenta miza francos, pagados in 10 annos. Gràtzias a su comune
est istadu acontzadu paritzas bias e a prus de 100 annos a pustis de su fràigu mantenet galu sa
bellesa de cussu tempus.

SU PALATU ‘E MANUELLE 



Su Palatu de frades Bellos est aterunu de sos palatos istòricos de Patada e
si agatat in sa piata de su Sotziu, chi est su bicu in ue si abbojant sa
carrera Duca d’Aosta e sa carrera Vittorio Emanuele II. Custu palatu
puru leat su nùmene dae chie l’at fatu fraigare, est a nàrrere dae tres
frades nòdidos meda in Patada, sos frades Bellu (Bellos). Duos de custos
frades sunt famados pro èssere istados sos primos frailarzos, de sos cale
si ant notìtzias seguras, a traballare sa Resolza Patadesa e difatis in sa
fatzada de su palatu, subra a unu portale, si agatat galu unu cantu de
granitu traballadu a forma de incùdine. Su tertzu frade faghiat su
bendidore de bestiàmene e capitaiat meda in Frantza, pros su prus in sas
tzitades de Marsiglia e de La Ciotat. Est pròpiu dae sas domos chi at bidu
in su portu de Marsiglia chi naschet s’istile de su Palatu de frades Bellos.
Difatis custu si bidet deretu averughende sa fatzada mazore in ue amus
balcones, ventanas e portales mannos meda comente a cussos chi
podimus ammirare finas oe in su portu de Marsiglia. Cun su colare de su
tempus e in fatu a sa morte de sos frades, in sos primos annos de su
Noighentos, su palatu at cambiadu prus bortas sa  funtzione sua, in mesu
a sas cales s’ammentat cando est istadu sa sede de su sòtziu “Fondazione
Lavoro”, cando aiat su nùmen de Palazzo Fondazione Lavoro. Custa sede
est nàschida pro chi sa classe sotziale prus pòbera de Patada aeret pòtidu
cuntrastare su podere de cussa prus rica, finas ordiminzende festas
colletivas. Un’esèmpiu est cussu de sa festa de Gioja e Laldajolu, cando
in sa piata de su Sòtziu beniat coghinada sa Piscadura pro totu sa
comunidade, sentza distintziones peruna de classe sotziale. Cheret
ammentadu puru chi in su tempus de su fascismu su palatu est istadu
impitadu finas comente sede de su Partidu Sardu de Atzione.

Unu contu antigu meda narat chi custu est diventadu unu logu de
pregadoria in su perìodu romanu, cando una fèmina chi aiat pèrdidu una
pudda andeit in sa zona de Rueddu, a sa destra de sa creja de como, pro
la chircare. In cue, in suta de una pianta de crabu figu, si fateit a bìdere
Santa Sabina chi pregunteit a sa fèmina de fraigare una creja in nùmene
sou pròpiu in cussu bicu. Sa figu e sos puzones sunt duos sìmbolos
ligados a sa cultura pagana e est possìbile duncas chi cussu logu unu
tempus esseret unu situ de cultu paganu. Sos primos iscritos chi faeddant
de custa istrutura sunt de su sèculu XIV ma non s’ischit nudda de cando
est istada fraigada, ischimus chi sa creja resurtat intitulada a Santa
Sabina in una lìtera de Nigola V datada a su 22 de làmpadas de su 1452.
De custa istrutura non b’at restadu nudda, ca cussa chi connoschimus
como est istada fraigada in su 1558 in istile gòticu catalanu-aragonesu e
ischimus puru chi est istada acontzada prus bortas, sa prima intre a su
1789 e su 1811. In su 1907 su campanile a base tunda, fraigadu in su 1558,
postu in dae segus de sa creja nd’est faladu agiumai de su totu e pro
cussu in unu de sos acontzos mentovados, fatu in su 1929 cando nde rueit
sa bòveda, est istadu fraigadu fintzas unu campanile nou a forma cuadra,
e duncas pro carchi annu sa crèsia at àpidu duos campaniles comente si
podet bìdere dae sas fotografias de s'època. Sa creja noa est istada
cunsacrada su 28 de austu de su 1941, ma sos acontzos in època prus
moderna puru non sunt bènnidos a mancu. Difatis in sos annos ‘70 de su
Noighentos nd’est istadu imboladu su campanile nou ca aiat problemas
de istrutura e duncas a carra a sos annos deghe de su duamiza in s’interis
chi fiant fatende àteros acontzos intro e fora de sa creja, est istadu
acontzadu fintzas su campanile a forma tunda de su sèculu XIV. Sa
crèsia at torradu a aberrere a sa zente sa die de Santa Sabina, su 29 de
austu de su 2018, cando su pìscamu de Otieri (monsennore Corrado
Melis) at dadu in donu a sa parròchia sas relìchias de sa santa chi como
sunt remunidas intro a sa creja. Pro cantu pertocat s’istrutura namus chi
at una cobertura a duas abbas e est fraigada cun tres navadas
comunicantes pro mèdiu de arcos a sestu acutu. 

Crèsia Parrochiale de Santa Sabina



Sa navada printzipale est partida in chimbe campadas bene marcadas dae
lesenas e est carrarzada cun una bòveda a crociera. In sas navadas de
costazos, custas puru cobertas cun una bòveda a crociera, sunt
cullocados sos altareddos in ue a manu destra a cara a s’altare agatamus
cussos de Santu Tanielle, de Santu Bustianu, de Santu Zosepe, de Santu
Antoni, de Santu Frantziscu e s’altare de sos Ànghelos. In sas campadas a
manu manca imbetze agatamus s’altare de San Giovanni Bosco, su
batijadorzu, sos altares de sa Madonna de Lourdes, de sas Ànimas de su
Purgadòriu, de Santu Antoni de su fogu e s'altare de linna de sa
Santìssima Trinidade, òpera famada de su Chimbighentos. Su presbitèriu
e sas duas capellas a costazos sunt in istile catalanu-aragonesu e faghiant
parte de s’istrutura de su 1558 e forsis custu est s’elementu architetònicu
prus bellu de totu sa crèsia. Est carrarzadu cun una bòveda a crociera
cun nerviaduras in rilievu e una gemma tzentrale fraigada in trachite e si
bi podet artziare impitende un’iscalinada arta e colende intro a s'arcu
triunfale fraigadu a sestu acutu cun una cornitze in pedra a vista. In
mesu a totus sos siddados chi agatamus in custa creja, nche brincat a
s’oju s'imponente crotzifissu de linna de su '600 e s’istàtua de su Cristos,
chi finas a pagos annos in segus beniat impitada pro sos ritos de sa Chida
Santa. In fora, sa crèsia presentat unu frontone semitzirculare, intro a su
cale agatamus unu portale mannu de brunzu chi mustrat iscenas de su
Vangelu e rendet sa fatzada prus mudada e ispantosa. Su portale at unu
frontone in pedra a vista chi in sa parte de subra at sa forma de un’arcu a
totu sestu e in subra de su cale amus un’abertura tunda chi lassat intrare
sa lughe a intro de sa creja, custa puru inghiriada dae una cornitze in
pedra a vista chi torrat a leare su matessi motivu de su portale.

Su situ archeològicu de sa Mandra Manna s'agatat in subra a un'artura a
tres chilòmetros dae Tula, in sos tretos de una caminera antiga chi nche
giughiat a su Castrum Romanu e Bizantinu de Castro (Òschiri). Est unu
logu amparadu a manera naturale, dèchidu siat pro sa campagna siat pro
sa pesadura de su bestiàmene, e sunt custos sos motivos chi de seguru ant
cussizadu a s'òmine de pònnere raighinas in custu logu. In custu situ sunt
presentes tratas medas lassadas dae chie in s’antighidade est istadu
inoghe: un'ipogeu a dua tzellas in sa parte de giosso de su pianu, chi
presentat, in sa parte de subra, una lastra de roca naturale chi bida de
fronte dat a su monumentu, una carena megalìtica. Sighimus cun unu
dolmen minore, una tumba de sos gigantes, unu càntaru, una muradura
megalìtica cun tratas de acontzos e de mezoros chi b’ant fatu in su
tempus, in fines unu nuraghe a passadissu. Sa muradura megalìtica at
una forma a mesu-tundu, chi inghìriat una parte de su pianu e est istada
fraigada cun duas filas de rocas chi in carchi tretu ant formas
retangulares, cun sa parte bòida pienada de pedra. Custa istrutura est
longa 120 metros e est arta non prus de tres metros e inoghe amus fintzas
sa presèntzia de sas lastras de dolmen. Sa muradura de su passadissu est
fraigada cun pedras maduras, meda de sas cales presentant diversas
trapadas chi sunt bortadas pro su prus in dritu, dae pees finas a punta e
in intro de custas trapadas agatamus copellas minores. Mancari finas a
como non siant presentes cunfrontos iconogràficos pretzisos, su cuntestu
de s'istrutura paris a su logu in ue est posta e a sa presèntzia de copellas,
nos faghet cumprèndere chi si faeddat de un’istrutura de s’edade
megalìtica.

Situ Archeològicu de Sa Mandra Manna.



Sa Creja de Sant’Èlena est posta in mesu a sa bidda de Tula e est
frommada dae sestos diversos postos paris, chi pro su prus sunt de su
romànicu nou e de su gòticu nou. Est istada fraigada cun unu progetu
aprontadu dae s’ingegneri tataresu Cabella e est istada cunsagrada in su
1898 ca in su 1500 nde fiat ruta sa parròchia betza. Sa fatzada at duos
nìtzios a costazu, in unu amus s’istàtua de Santu Pedru a una parte e
cussa de Santu Pàulu a s’àtera. Un’iscala manna e ispantosa, li dat ancora
un’ammaju mazore. Sa parte de intro est partida in tres mesas navadas
cun dòighi colunnas de trachite iscura chi marcant sa làcana cun sas
cresitas de costazu. S’artare mannu est istadu cunsagradu in su 1916 dae
Munsignore Ceserano e remunit unu Retàulu de su 1577, chi at comente
figura sa Trinidade batida dae sa Creja de Coros. In sos ricuadros suos,
est figurada s’Annuntziatzione, sa Pasca de Frores, s’Adoratzione de sos
tres Res de Oro e sa Visitatzione. S’iscena printzipale est sa figura de su
Cristos Crotzifissu, ma subra de Isse est rapresentada sa figura de su
babbu eternu, barbudu e imboligadu dae unu manteddu. Non si
connoschet su nùmene de chie at fatu su Retàulu. Sa festa tzivile de sa
santa patrona de Tula durat tres dies e si festat dae su 19 a su 21 de Maju
sa tzivile, mentres su 18 de Austu si faghet sa festa religiosa.

Creja de Sant’’Èlena Imperadora



Santa Maria de Coros est posta a curtzu a su campusantu de sa bidda de Tula. Custa Creja
est, pagu prus o mancu, datada in sos primos annos de su sèculu XII e sa prima borta est
mentovada in unu documentu datadu su 20 de abrile de su 1176, comente possessu
“Vallombrosano”, antigamente de su cumbentu de Santu Migheli de Plaiano, in su
territòriu de Tàtari. Est istada sa prima sede parrochiale de Tula e pro unu pagu de
tempus at collidu fintzas unu cumbentu monàsticu minore. Su fràigu est in pedras
mannas de trachite e est istadu torradu a fàghere belle de su totu, rispetende sas formas
romànicas chi aiat prima e chi si podent bìdere in sas pinturas betzas. Sa parte bera chi
b’est restada est s'àbside, in ue in sa parte de subra amus sa presèntzia de una filera de
architos chi torramus a agatare fintzas in sos àteros paramentos e custos resurtant sos
ùnicos decoros de s’istrutura. Sas intradas sunt duas e ambas presentant una luneta de
iscàrrigu, imbetze sas bentanas sunt pagas e sunt a una lughe, minores e istrintas e in sa
fatzada amus finas sa presèntzias de una bentanedda minore a forma de rughe. Sa parte
de intro est carrarzada dae un’istrutura de linna e est ispoza meda, ma colliat a intro unu
retàulu de su 1577, remunidu como in sa parròchia. B’at diversas ideas subra a su nùmene,
podet èssere chi siat istadu dadu pro sa Reina de sos Coros o pro su Sagru Coro de Maria,
ma sa traditzione de Tula l’assòtziat a s’amore de duos giòvanos e difatis in subra a custa
istrutura b’at fintzas unu contu chi cheret acrarare sas informatziones subra a sa nàschida
e a su nùmene. Custu contu narat chi a carra a s’annu milli sa bidda fiat partida in duos
dae una disamistade intre a sas famìlias de sos Becca, montagninos e pastores, e cussa de
sos Fumi, massajos de su logu. Sa disamistade peoreit de prus cando duos giòvanos de
custas famìlias in cuntierra si sunt innamorados. Ma unu Padre chi istaiat in unu
cumbentu a curtzu a sos logos de custa cuntierra resesseit, non solu a los cojuare, ma finas
a pònnere paghe in totu sa bidda. Pro cunsideru de custu fatu si detzideit de nde pesare a
nou custa creja chi, segundu su creere populare, est istada giamada “de sos coros unidos”.

Santa Rughe est imbetze una cresiedda de su Seschentos e de custa abarrat
mantesa bene sa capella cun arcu e nìtziu originale chi remunit s'artìsticu
e ispantosu Crotzifissu de linna, impitadu de annu in annu pro sa
funtzione de “S'iscravamentu”. 

e Capella de Santa Rughe.



Salvatore Canalis, connotu comente Rino, est nàschidu in Tula in su 1908
e fiat un apassionadu de cultura clàssica ma fintzas unu partigianu
màrtire de sa Resistèntzia. Est istadu mastru de latinu e grecu in su
Collègiu Militare e in su Litzeu Mamiani. Su 13 de martu de su 1943, paris
a àteros mastros, detzidet de non firmare unu documentu de adesione a
su guvernu de sa Repùblica de Salò rispondende chi a preferèntzia fiat
menzus sa morte. Benit impresonadu in Regina Coeli e incurpadu de àere
retzidu armas e dinari pro contu de sos partigianos e pro custu motivu
nche finit in sa lista de sos inimigos de sos nazistas. Sos fizos lu saludant
pro s’ùrtima borta su 23 de martu de su 1944 e su 24 de su matessi mese
est istadu fusiladu dae sos nazi-fascistas in sas Fossas Ardeatinas,
diventende unu de sos 335 màrtires paris a àteros 8 sardos. S’ùrtima
persone chi at bidu a Rino Canalis biu est istada una fèmina de Tula,
Caderina Campana, chi est resessida a si acurtziare in mesu a sos militare
nazistas e a lu saludare in sardu. In sa bidda de Tula si podet bìdere sa
domo in ue est nàschidu, in ue est istada posta una làbide fata in onore
sou pro nde ammentare su sacrifìtziu.

